
আ(ই)স ফিরে ঘরে ক্রোড়ে করি তায়
বদন আঘ্রাণ নেবে;”

বলিয়া দুঃখেতে করিয়া ক্রন্দন
পশ্চাতে ধাইছে তার,

ছায়ারূপী প্রাণী না শুনে সে কথা
দূরে যায় পুনঃ আর।

আহা সুরূপসী রামা কোন জন
দুই বাহু ঊর্দ্ধে তুলি

ছুটে ঊর্দ্ধশ্বাসে "নাথ নাথ” বলি
কুন্তল পড়িছে খুলি,

"দাঁড়াও বারেক ক্ষণকাল, নাথ,
জুড়াক তাপিত বুক,

বারেক তুলিয়া দেখাও আমারে
অই শশিসম মুখ;

ভ্রমি অনিবার এ আঁধার বনে
বরষ বরষ হায়।

সাগর-সলিলে ধ্রুবতারা যেন
নাবিক নিরখি যায়।

উঠিছে তরঙ্গ চারি পাশে তার
তরণী ছুটিছে আগে,

অনিমেষ আঁখি দেখিছে চাহিয়া
আকাশের সেই ভাগে!

সেইরূপে নাথ জাগি দিবা নিশি
সেইরূপে দুঃখে চাই;

তবু এ দুরন্ত অকূল সাগরে
কুল নাহি খুঁজে পাই;

কবে পুনরায় আবার তেমতি
পাইব হৃদয়ে স্থান।

শুনিব মধুর সুধা-সম স্বর
জুড়াবে শরীর প্রাণ!"

